Parte-hartzean oinarritutako aurrekontuak 2010
Eginak dauden proposamenak edo egiten direnak
Herritarren proposamenen zerrenda osoa kontuan hartuta, dagoeneko eginda dauden eskarien portzentajea %27,55ekoa da. Horien adibide da, esaterako, hots-kutsadura murrizteko dagoeneko egina dagoen soinu mapa. Urte gutxi barru berrituko dira Zumaiako arau subsidiarioak eta txosten hau txertatuko zaie herria planifikatzen duten arauei. Horrez gain, duela hilabete batzuk hasi da lanean Merkatarien Elkarteko kudeaketa-lanaz arduratuko den teknikaria eta dagoeneko aholkulari lanak egiten ari da merkatarien artean. Ildo beretik, aparkalekuen eskariari ere dagoeneko erantzun dio Udalak neurri handi batean. Anbulatorio aurrean aparkaleku gehiago egokitu dira eta Aita Mari auzoan ere aparkaleku berria egin du Udalak. 
Era berean, Mugikortasunerako Plana ere egina dauka herriko administrazioak ibilgailu, oinezko eta bizikleten bizikidetasun seguru bat bermatu ahal izateko. Hainbat auzotan dagoeneko eginak daude egokitzapenak, eta herritarrengandik jasotako Oikiarako sarbidearen ordenazioa ere aztertuko da. Mugikortasun planaren antzera, irisgarritasun irizpideen araberako plana ere egina dago eta Udalaren birgaitze eta urbanizazio guztiak irizpide horien arabera egiten dira. 

Eginda daudenetan aipatu behar dira Basadiko bidegorriaren konponketak eta Axular eta Bidezarreta kaleetako arrapalaren egokitzapenak. Bidegorriaren kasuan, arriskuak ahal den neurrian ekiditen saiatu da Udala, baina beti ditu arriskuak bizikleta, oinezko eta autoen arteko elkarbizitzak. Eremu bakoitzaren erabilera egokian datza kasu honetan aipatutako arrisku horiek ekiditeak. Axular eta Bidezarretako arrapalak, berriz, Jadarreko lanekin batera egokitu dira eta etxebizitzetara sarbide irisgarriagoa ahalbidetu zaie bertako bizilagunei. Ildo beretik, obretan dauden eremuetan oinezkoentzako bideak ere egokitu ditu Udalak, nahiz eta kontuan izan gai honetan bakoitzak bere iritzia izan dezakeela. Era berean, Alai auzategian eserleku nahikoa dagoela uste du Udalak, Vitoriano Arrate kalean badaude, baita Marianton parkean ere edota aurreraxeago Gernika parkean. Eta gazteriako aisialdirako lokalak ere egokituta daude: bai Gaztetxea eta baita Gaztegunea ere. 
Eginda dauden proposamenen artean sailkatu dira lehen ere egiten diren betebeharrak. Adikaritik Algorriko hondartzara doan bidean eta gainerako ibilbideetan urtean bi aldiz egiten ditu Udalak mantentze-lanak edota etorkinek euskaraz ikasteko diru-laguntzak eskaintzen ditu Udalak lehen ere, Aisa programa da horien adibide bat.
Egingo diren proposamenak
Lehen aipatu bezala, eta beti ere herritarren proposamenen zerrenda osoa kontuan hartuta, egiten hasita edota datozen hilabeteetan egingo diren egitasmoen portzentajea %46,94koa da. Egingo diren proposamenen artean daude, esaterako, Lubaki frontoiaren egokitzapena, Jadarreko saneamendu lanak edota Artadin ur-hargune berriaren instalazioa (askaldegi berriaren exekuzioaren baitan). Era berean, Foru Aldundiarekin hitz egin ostean, herriko seinaleztapena hobetu egingo du Udalak, herri-gunea eta auzoak lotuko dituen garraio zerbitzua egokituko da edota Alde Zaharreko irisgarritasuna hobetzeko esku-hartzeak egingo dira. Seinaleztapenari lotuta, baserrien panelak adierazteko hamaika panel jarrita daude dagoeneko eta aurki baserri-bideetan ere seinaleak jarriko dira Zumaiako baserri guztiak seinaleztatuz. Ildo beretik herriko gainerako seinaleztapena ere hobetuko da. Autobus zerbitzuari dagokionean, berriz, 2010rako aurrekontutan diru-izendapena jarrita dago jada eta aurrekontuak onartu bezain pronto abiatu ahal izango da proiektua. Alde Zaharreko irisgarritasunaz, berriz, kontuan hartu behar dira bi proiektua: Alondegian jarriko den igogailuak Alde Zaharrari zerbitzua emango dio eta baita udaletxe atzekoak ere. 
Egingo diren proposamenen artean, beste hauek ere aipatu ditu Udalak: Basadi kalean egon ohi den anbulantziaren leku aldaketa, brigadarekin Jadarreko haur-parkearen berritzea, Agarre baserriko atariaren konponketa (Urkome-ren diru-laguntzetatik) eta Oikia-Aizarnazabal, estazioa eta Meaga-Oikiako herri-bideen egokitzapenak (epe ertainean).  Ildo beretik, aurki abiatuko da Zumaia garbi mantentzeko ‘Ni Zumaiarekin’ heziketa kanpaina, Zumaiako haurtzaindegien baliabideak ere hobetuko dira eta helduentzako parkea egokitzeko 2010erako aurrekontuetan ere diru izendapena jarrita dago. Horiekin batera, Oikian eskola berria egiteari lehentasuna eman dio Udalak eta datozen hilabeteetan Eusko Jaurlaritzak eskola berria eraiki ahal izateko lurrak ahalbidetuko dizkio Udalak. 
Era berean, Gipuzkoako Foru Aldundiarekin batera, gazteei zuzenduta herrian dagoen eskaintza aztertzen ari da Udala momentu hauetan eta horren arabera, proposamenak egingo dira aurrera begira. Eremu estaliak ere egokituko ditu aurrera begira Udalak. Dagoeneko Aita Mariko Herri Eskolan egokitu da haurrentzako parke estalia, eta hurrengo exkuzioa Beheko Plazako frontoia estaltzea izango da. 
Egingo ez direnak

Arrazoi desberdinak tarteko, proposamenen %10,20 ez egingarritzat jo dira: proposamen batzuk ez direlako Udalaren eskumenekoak eta, beste batzuk, Udalak hori gauzatzeko ahalmenik ez duelako. Horien artean daude Lanbide zerbitzua herrira ekartzea, 24 orduko osasun-zerbitzu minimoa ezartzea edota haurrentzako osasun psikiatrikoa eskualdean zentralizatzea. Proposamen horien egikaritzeak ez dira Udalaren konpetentzia, baina hala ere, dagokion eremuetan eskari horien berri emango dela jakinarazten da. Horiez gain, herri segurtasuna bermatzeko polizia gehiago jartzea ere ez da uste beharrezkoa denik. Lehendik hor daude udaltzaingoaren eta ertzaintzaren zerbitzuak eta herri segurtasuna gehiago bermatzeko, beste norabide batean joan behar dela uste du Udalak. Era berean, euskarazko irrati bat sortzearen inguruan, Udalak printzipioz ez du uste hori egiteko gaitasunik daukanik. 
Azterketa sakonagoa behar dute

Herritarren parte-hartzeari esker jasotako proposamenen artean, %15,31k azterketa sakonagoa merezi duela ondorioztatu du Udalak. Horien artean daude, herriko pertsonaiak ezagutarazteko programa abiatzea, drogamenpekotasunaren eta heziketa afektibo-sexualaren inguruko plangintzak osatzea, familientzako jarduerak antolatzea, Ludoteka herritik gertuago jartzea, edota turismorako baliabideak erabilgarriago bilakatzea. 

